
რეზონანსი

ხელისუფლება აღიარებს, რომ მოჭარბებულ სოციალურ პრობლემებს ვერ ერევიან - "პირდაპირ შეიძლება ითქვას, რომ ვითარების გამოსწორებისთვის ჯერ არაფერი გაკეთებულა" (რეზონანსი) 

ავტ.: ნათია ლომიძე

„რეზონანსის“ ცნობით, საქართველოში ერთ-ერთი ყველაზე მთავარი პრობლემა სოციალური სიდუხჭირეა, რომელსაც უკვე ხელისუფლებაც აღიარებს. ამ საკითხზე  პრემიერ-მინისტრიც საუბრობს. მან შვეიცარიის ქალაქ დავოსში ეკონომიკურ ფორუმზე გამოსვლისას ქვეყნის უმთავრეს გამოწვევად სოციალური მდგომარეობა დაასახელა. გიორგი კვირიკაშვილის თქმით, ყველაზე მნიშვნელოვანი პრიორიტეტი სპეციალური სახელმწიფო პროექტების შემუშავებაა, რაც გულისხმობს სიღარიბის დონის შემცირებას და აღმოფხვრას. 

ქვეყანაში არსებულ სოციალურ პრობლემებზე ღიად საუბრობენ ხელისუფლების წარმომადგენლებიც. პარლამენტის დარგობრივი ეკონომიკისა და ეკონომიკური პოლიტიკის კომიტეტის თავმჯდომარე რომან კაკულიას თქმით, ხელისუფლების ეკონომიკური განვითარების გეგმა საზოგადოების პრობლემების ზრდასთან თანხვედრაში არ არის.

"მიუხედავად იმისა, რომ ეკონომიკის ჩვენი გრძელვადიანი ხედვა არის სწორი, არის ხარვეზებიც. ქვეყნის ეკონომიკური ზრდა პრობლემების დაგროვების ტემპთან თანხვედრაში არ არის. საზოგადოებაში პრობლემები უფრო დიდი სისწრაფით გროვდება, ვიდრე ქვეყანა ვითარდება. ეს იმას ნიშნავს, რომ მთავრობას გაცილებით მეტი აქცენტი აქვს გასაკეთებელი მისივე საპროგრამო დაპირების კუთხით, რასაც ინკლუზიური განვითარება ჰქვია.

სხვადასხვა სოციალურ სეგმენტს განსხვავებული ტიპის "მკურნალობა" სჭირდება, სახელმწიფოს კი ყველა მიმართულებით აქვს ინსტრუმენტები, პროგრამები, რომელთა დახვეწა აუცილებელია. ხედვა არსებობს, მაგრამ ხან თანხების სიმწირის გამო, ხანაც იმიტომ, რომ ეფექტურობის პრობლემაა, ის შედეგი არ გვაქვს, რაც უნდა გვქონდეს", - განაცხადა კაკულიამ.

ქვეყანაში მძიმე სოციალურ მდგომარეობას ადასტურებს ეკონომიკის მეცნიერებათა დოქტორი, პაატა აროშიძე.  აროშიძის თქმით, ოჯახების დიდ ნაწილს 1000 ლარზე ნაკლები შემოსავალი აქვს, რაც, პირველადი საჭიროების გარდა, ხალხს არაფერში ჰყოფნის, ხშირ შემთხვევაში კი აუცილებელ საქონელსაც ვერ იძენენ.

აკადემიკოსი ავთო სილაგაძე აცხადებს, რომ ვითარების გამოსასწორებლად ხელისუფლებას ჯერ არაფერი გაუკეთებია. – „სადაც დღემდე პრობლემაა დასაქმება, იქ ვერაფერი შეიცვლება, ხალხის მდგომარეობა არ გაუმჯობესდება".
"მარგველაშვილის "გაქაჩვა" ოპოზიციის საერთო კანდიდატად რთული იქნება" -ვახტანგ ძაბირაძე მიიჩნევს, რომ პარტიებს საკუთარი კანდიდატებით არჩევნებში გამარჯვება გაუჭირდებათ (რეზონანსი) 

ავტ.: ნინო ქეთელაური

ინტერვიუ ვახტანგ ძაბირაძესთან 

ვახტანგ ძაბირაძე მოახლოებულ საპრეზიდენტო არჩევნებზე საუბრობს. მისი განცხადებით, ოპოზიცია თუკი ერთიან კანდიდატზე ვერ შეთანხმდება, მას 2020 წლის არჩევნებში წარმატების მიღწევის შანსიც არ ექნება. 

კითხვაზე, შესაძლებელია თუ არა გიორგი მარგველაშვილი დაასახელოს ოპოზიციამ საკუთარ კანდიდატად, პოლიტოლოგი პასუხობს, რომ ეს წარმატებული ნაბიჯი ვერ იქნება. – „მარგველაშვილზე საზოგადოებრივი აზრი უკვე ჩამოყალიბებულია. ამიტომ ამ შემთხვევაში მისი "გაქაჩვა" უფრო რთული იქნება, ვიდრე ისეთი კანდიდატის, რომელსაც სახელისუფლებო სავარძელი არასდროს დაუკავებია“, - აცხადებს ძაბირაძე.

ტაქსების რეგულაცია გადასახადების დაწესებით დამთავრდება (რეზონანსი) 

ავტ.: მარი ჩიტაია

სტატიის თანახმად, ტაქსების სავალდებულო რეგისტრაციის პროცესი სამომავლოდ, შესაძლოა, საგადასახადო რეგულაციების დაწესებით დასრულდეს. მართალია, ამ ეტაპზე მერიაში გადასახადებთან დაკავშირებით არავინ საუბრობს, მაგრამ სპეციალისტები ეჭვობენ, რომ დაახლოებით 2-3 წელიწადში ეს საკითხიც დღის წესრიგში დადგება.

სპეციალისტები მიიჩნევენ, რომ თბილისის მერიაში ტაქსებთან დაკავშირებით მოუმზადებლად გაკეთდა განცხადება, ისე, რომ თავადაც არ იციან, რა სახის მოთხოვნები შეიძლება დაწესდეს. თუმცა უნდა ვივარაუდოთ, რომ 1 წლის განმავლობაში ტაქსისტებს არაფერი ემუქრებათ და მშვიდად, შეუფერხებლად გააგრძელებენ საქმიანობას. ძნელად წარმოსადგენია, რა მოხდება 2019 წლიდან, როცა ტექდათვალიერებას გაივლიან და ტაქსებზე განსაკუთრებული ყურადღება გამახვილდება.

"სამარცხვინოა, პოროშენკო რომ გვთხოვს ამას"  -  ლევან ბერძენიშვილი მიიჩნევს, რომ საქართველო უნდა შეუერთდეს რუსეთის წინააღმდეგ სანქციებს (რეზონანსი) 

ავტ.: თიკო ოსმანოვა

ინტერვიუ ლევან ბერძენიშვილთან 

ლევან ბერძენიშვილი „რეზონანსთან“ ინტერვიუში რუსეთისთვის დაწესებულ სანქციებზე, სააკაშვილის საქართველოში ექსტრადირებაზე,  ნარკოპოლიტიკასა და სკოლებში რელიგიის სწავლებაზე საუბრობს. მისი განცხადებით, საქართველოს არ უნდა სჭირდებოდეს პოროშენკოს თხოვნა რუსეთისთვის სანქციების დაწესებაზე და ეს ნაბიჯი ჩვენს ქვეყანას გაცილებით ადრე უნდა გადაედგა. 

ბერძენიშვილი მიხეილ სააკაშვილის ექსტრადირებასა და უკრაინის სასამართლოს მძიმე მდგომარეობაზეც ამახვილებს ყურადღებას. ამბობს, რომ ექსტრადირება ამ ეტაპზე მოსალოდნელი არ არის და სავარაუდოდ, მხოლოდ დეპორტაციის გადაწყვეტილება იქნება მიღებული. – „უკრაინელები როგორ მოიქცევიან, არ ვიცი, მაგრამ ახლა სააკაშვილის მიმართ სამართლიანად არ იქცევიან. არ ვარ მიხეილ სააკაშვილის გულშემატკივარი, მაგრამ იმ საქციელის გულშემატკივარიც ვერ ვიქნები, რასაც ვუყურებ“, - აცხადებს ბერძენიშვილი. 
„რესპუბლიკური პარტიის“ ლიდერი ნარკოპოლიტიკის შეცვლის აუცილებლობაზეც საუბრობს. მისი თქმით, ნარკოტიკის მოხმარების გამო ადამიანის რვა წლით ციხეში ჩასმა მკვლელობის ტოლფასია. პოლიტიკოსი იმედოვნებს, რომ „ბახალას საქმესთან“ დაკავშირებით სააპელაციო სასამართლო გონივრულ გადაწყვეტილებას გამოიტანს. 

რაც შეეხება სკოლაში რელიგიის სწავლებას, ლევან ბერძენიშვილი მიიჩნევს, რომ სკოლა და ეკლესია გამიჯნული უნდა იყოს.

საქართველოს სამხედრო ფლოტის შექმნის შანსი უჩნდება  - "ნატოში არის მზაობა, რომ შავი ზღვის უსაფრთხოებაში საქართველო იყოს ჩართული" (რეზონანსი) 

ავტ.: ეკატერინე ბასილაია
ნატო შავ ზღვაში წარმომადგენლობის გაზრდას და ამ მიმართულებით საქართველოსთან მნიშვნელოვან პარტნიორობას განიხილავს.

ნატოს საზღვაო ოპერაციების მეთაურ კლივ ჯონსტონის ამ შინაარსის განცხადების შემდეგ ქართველი სამხედრო ექსპერტები მიიჩნევენ, რომ თავდაცვის სამინისტრომ ბოლოს და ბოლოს უნდა მიიღოს გადაწყვეტილება 2008 წლის ომის შემდეგ გაუქმებული სამხედრო-საზღვაო ძალების (სამხედრო ფლოტის) აღსადგენად, რადგან ახლა ამისთვის ხელსაყრელი მომენტია.

ბრიგადის გენერალ ამირან სალუქვაძის თქმით, "ნატოში არის მზაობა, რომ შავი ზღვის უსაფრთხოებაში საქართველო იყოს ჩართული" და საქართველომ ეს უნდა გამოიყენოს.

ვახტანგ მაისაიას განცხადებით კი, გაჩნდა პერსპექტივა და ამერიკელი პარტნიორები დაარწმუნებენ საქართველოს, რომ საზღვაო ძალების არსებობა აუცილებელია.
"ფარული ომი" საქართველოს მოუახლოვდა  (რეზონანსი) 

ავტ.: ნინო ქეთელაური

სტატიაში თურქეთ-ამერიკის ფარული ომია განხილული და ნათქვამია, რომ საქართველოსთვის ამ ორი ქვეყნის ურთიერთობის დაძაბვა ძალიან საშიშია. საუბარია ლტოლვილთა ნაკადის გამოჩენაზე, საბრძოლო მოქმედებების 200 კილომეტრით მოახლოებასა და ბაქო-თბილისი-ჯეიჰანის ნავთობსადენზე, რომელსაც შესაძლოა, საფრთხე შეექმნას.

სამხედრო ექსპერტი ვახტანგ მაისაია "რეზონანსთან" საუბრისას აღნიშნავს, რომ აშშ-თურქეთის ურთიერთობაში ვითარება საკმაოდ რთულია, რადგან ოპერაცია "ზეთისხილის რტო", ფაქტობრივად, ამერიკული ინტერესების წინააღმდეგაა მიმართული.
"ჩვენს ორ სტრატეგიულ პარტნიორს შორის დაიწყო სერიოზული ლოკალური ომი" - ვახტანგ მაისაია არ გამორიცხავს ლტოლვილთა ნაკადის გამოჩენას (რეზონანსი) 

ავტ.: ნინო ქეთელაური

"ქურთების მუშათა პარტიის სამხედრო ნაწილები თუ ამოქმედდნენ და სამხედრო მოქმედებებმა თურქეთის ტერიტორიაზე გადაინაცვლა (რისი დიდი ალბათობაც არსებობს), მაშინ ეს შეეხება ბაქო-ბილისი-ჯეიჰანის ნავთობსადენს, რაც ჩვენი ენერგოუსაფრთხოების პირდაპირი ინტერესია", - აცხადებს ვახტანგ მაისაია "რეზონანსთან" საუბრისას. 

მისი თქმით, აშშ-თურქეთის ურთიერთობაში ვითარება საკმაოდ რთულია, რადგან ოპერაცია "ზეთისხილის რტო", ფაქტობრივად, ამერიკული ინტერსების წინააღმდეგაა მიმართული. მაისაია ყურადღებას ამახვილებს იმ ფაქტზე, რომ ორი სტრატეგიული პარტიორის ფარული ომი საქართველოსთვის საზიანოა და ეს ყველაფერი რუსეთის წისქვილზე ასხამს წყალს. 

ბიტკოინის გამოსამუშავებლად ხალხს სესხს სთავაზობენ! - (რეზონანსი) 

ავტ.: მარი ჩიტაია

გამოცემა წერს, რომ მიკროსაფინანსო ორგანიზაციებმა მოსახლეობას ახალი სერვისი შესთავაზეს და სესხი კრიპტოვალუტის გამოსამუშავებლად გაიცემა. სტატიის თანახმად, უცბად გამდიდრების შეთავაზება იმდენად მომხიბვლელია, რომ მოსახლეობა ბინების იპოთეკით დატვირთვასა და მაღალპროცენტიან სესხებს სთანხმდება. სპეციალისტები საფრთხეებზე საუბრობენ და ხაზს უსვამენ, რომ ასეთი წინადადებების გამო, შესაძლოა მოსახლეობა კიდევ უფრო გაღარიბდეს. 

ახალი თაობა  
გიორგი კვირიკაშვილმა დავოსში ვიზიტი შეაჯამა (ახალი თაობა) 

გიორგი კვირიკაშვილმა დავოსის მსოფლიო ეკონომიკურ ფორუმზე ქართული დელეგაციის ვიზიტი შეაჯამა. მისი თქმით, ქართულ დელეგაციას წარმატებული და პროდუქტიული, კონკრეტულ შედეგებზე ორიენტირებული შეხვედრები ჰქონდა. მთავრობის მეთაურმა რამდენიმე კომპანიასთან გამართული მოლაპარაკებების შესახებ ისაუბრა. 
საქართველოს პრემიერ-მინისტრს დავოსში პოლიტიკური შეხვედრებიც ჰქონდა. "რამდენიმე წუთის წინ დავასრულეთ შეხვედრა ევროკომისიის ვიცეპრეზიდენტ მაროშ შევჩოვიჩთან. ვისაუბრეთ ენერგეტიკის სფეროში რეგიონულ პროექტებზე, ასევე - საქართველოს ენერგოკავშირში გაწევრიანების შემდეგ ჩვენს მიერ გადასადგმელ ნაბიჯებზე. ასევე, გვქონდა შეხვედრა პრეზიდენტ ილჰამ ალიევთან. გვქონდა ძალიან საინტერესო საუბარი მომავალ პროექტებზე. 

ძალიან მნიშვნელოვანია, რომ პანელზე, სადაც სიტყვით გამოვედი, აბსოლუტურად ყველა მონაწილემ აღნიშნა საქართველოში არსებული პროგრესი და ამ პროგრესის მნიშვნელობა, არა მხოლოდ ჩვენი ქვეყნისთვის, არამედ ჩვენი რეგიონისთივის, რომელშიც ვიმყოფებით. 

ასევე, მინდა აღვნიშნო, რომ, დავოსში ჩამოსვლამდე, საერთაშორისო ოლიმპიური კომიტეტის პრეზიდენტთან მქონდა ძალიან საინტერესო შეხვედრა და საქართველო იწყებს მომზადებას, დაახლოებით 2030 წლის პერსპექტივისთვის, რათა მოვამზადოთ ქვეყანაში ყველაფერი, რომ ზამთრის ოლიმპიური თამაშები საქართველოში ჩავატაროთ. ეს ძალიან მნიშვნელოვან ძალისხმევას მოითხოვს, მაგრამ ეს ასევე მოიტანს უამრავ ახალ ინვესტიციას, ახალ სამუშაო ადგილებს და საქართველოს კიდევ ერთხელ წარმოაჩენს საერთაშორისო მასშტაბით

შთაბეჭდილება, რომელიც აბსოლუტურად ყველას დარჩა იმ კომენტარებიდან, რომლებიც მოვისმინეთ, არის ის, რომ საქართველო განვითარების ძალიან სწორ გზას ადგას."- განაცხადა საქართველოს პრემიერ-მინისტრმა.
„ქართული ოცნება“ ტაქსისტების რევოლუციას მიიღებს - ლაშა ჩხარტიშვილი: კალაძე და ივანიშვილი ათასობით ადამიანს შემოსავლის გარეშე ტოვებენ (ახალი თაობა) 

ავტ.: შორენა მარსაგიშვილი 

ინტერვიუ ლაშა ჩხარტიშვილთან 

ლაშა ჩხარტიშვილის განცხადებით, „ქართული ოცნება“ ტაქსის პრობლემის მოგვარებით დაინტერესებული არ არის და ამ სფეროს მონოპოლიზებას ცდილობს. მისი თქმით, კახა კალაძემ და ბიძინა ივანიშვილმა გადაწყვიტეს „ნაციონალური მოძრაობის“ მაგალითი გაიმეორონ და ტაქსის ბიზნესი ისე „დაითრიონ“, როგორც თავის დროზე, გიგი უგულავამ და ყოფილმა მთავრობამ ყვითელი მარშრუტკები ჩაიგდო ხელში. უფლებადამცველი მიიჩნევს, რომ ხელისუფლებას ამ სფეროში საკუთარი ბიზნესინტერესების გატარება არ გამოუვა და ტაქსისტების რევოლუციას მიიღებს, რადგან ათეულობით ათასი ადამიანი ლუკმა-პურის წართმევას არ შეეგუება. 
გია გაჩეჩილაძე: თუ ნარკომომხმარებელს აღმოაჩნდა ნებისმიერი დოზა, ის ნარკორეალიზატორად უნდა ჩაითვალოს (ახალი თაობა) 

ავტ.: გულიკო ბალაძე

ინტერვიუ „მწვანეთა პარტიის“ ლიდერ გია გაჩეჩილაძესთან 

„მწვანეთა პარტიის“ ლიდერი, გია გაჩეჩილაძე აცხადებს, რომ საქართველოში წინა ხელისუფლებას ნარკოსატრანზიტო გზა ჰქონდა მოწყობილი, რომელიც „ქართული ოცნების“ მთავრობამ მოშალა. მისი განმარტებით, ნარკოტიკი ავღანეთიდან საქართველოს გავლით ევროპაში გადიოდა, ამ ტრანზიტის გაუქმებისთვის კი ახალმა მთავრობამ ევროპისა და ამერიკისგან მადლობაც დაიმსახურა. 

პოლიტიკოსი ამბობს, რომ ნარკომანია ქვეყანაში კვლავ მძიმე პრობლემად რჩება, რადგან წინა ხელისუფლების დროს დაახლოებით 200 000-მდე პირი მოიხმარდა ნარკოტიკს. გია გაჩეჩილაძის განცხადებით, აუცილებელია, რომ ხელისუფლებამ სწორი, გონივრული პოლიტიკა გაატაროს, რადგან ნარკომანია კრიმინალის მატებასა და ადამიანების „ცე ჰეპატიტით“ ინფიცირებას უწყობს ხელს. 

გაჩეჩილაძე მიიჩნევს, რომ საკონსტიტუციო სასამართლოს გადაწყვეტილებამ მარიხუანას დეკრიმინალიზაციის შესახებ, კანონი, ფაქტობრივად, ჩიხში მოაქცია, ამიტომ ახლა ახალი რეგულაციებია შესამუშავებელი. მისი განცხადებით, მკაცრად უნდა გაიმიჯნოს მომხმარებელი და რეალიზატორი და პირველ შემთხვევაში მკურნალობა უნდა მოხდეს, მეორე შემთხვევაში კი პატიმრობაა აუცილებელი. – „თუ ნარკომომხმარებელს ჯიბეში ან მანქანაში აღმოაჩნდა ნებისმიერი დოზა, ის აუცილებლად უნდა ჩაითვალოს ნარკორეალიზატორად, სხვანაირად ამის რეგულირება წარმოუდგენელი იქნება“, - აცხადებს გაჩეჩილაძე, რომელიც ინტერვიუში ყურადღებას ამახვილებს გაეროს კონვენციებზე, სადაც მარიხუანაც მძიმე ნარკოტიკადაა მიჩნეული. 
შალვა ხაჭაპურიძე: ერთი აბი სუბოტექსისთვის ადამიანი ციხეში არ უნდა გაუშვა (ახალი თაობა) 

ავტ.: ნონა ცაბაძე 

ინტერვიუ შალვა ხაჭაპურიძესთან 

შალვა ხაჭაპურიძე ნარკოპოლიტიკისა და კანონმდებლობის გადახედვაზე საუბრობს. უფლებადამცველის განცხადებით, საგამოძიებო უწყებას ექსპერტიზის ჩასატარებლად ნარკოტიკის სტანდარტული ნიმუშები არ გააჩნია და როდესაც კონკრეტული ნივთიერების ამოღებაზეა საუბარი, ფაქტობრივად, ყალბი დასკვნა იდება. ხაჭაპურიძის განცხადებით, მკვეთრად უნდა გაიმიჯნოს რა ოდენობა ითვლება მოხმარებად და რა შემთხვევაში მიიჩნევა პირი ნარკორეალიზატორად. 
ადვოკატი ეთანხმება მოსაზრებას, რომ ნარკოტიკის მოხმარებისთვის ადამიანები სასჯელს არ უნდა იხდიდნენ. მისი აზრით, შესაცვლელია კანონმდებლობა და ეს „ბახალას“ საქმის განხილვის დროსაც კიდევ ერთხელ დადასტურდა. შალვა ხაჭაპურიძე ამბობს, რომ პირადად ესაუბრა მოსამართლეს, რომელიც გამოტანილი განაჩენით შეწუხებული იყო, მაგრამ მას კანონისთვის გვერდის ავლის და სხვა გადაწყვეტილების მიღების საშუალება არ ჰქონდა. 
ქვეყნის პირველ პირად კვლავ პრეზიდენტი რჩება (ახალი თაობა) 

ავტ.: ნათია ხურცილავა 

ინტერვიუ პარლამენტის თავმჯდომარის თანაშემწე თენგიზ შარმანაშვილთან 

კონსტიტუციონალისტი თენგიზ შარმანაშვილი „ახალ თაობასთან“ პრეზიდენტის უფლებამოსილებაზე საუბრობს. მისი თქმით, არასწორია მოსაზრება, თითქოს საპარლამენტო რესპუბლიკის პირობებში მთავრობის მეთაური ფორმალური ფიგურა იქნება. შარმანაშვილი განმარტავს, რომ ქვეყნის პირველ პირად კვლავ პრეზიდენტი რჩება და მას უნარჩუნდება საგანგებო ვითარების გამოცხადების, შეწყალების, ელჩების დანიშვნისა და საკონსტიტუციო სასამართლოს მოსამართლეების წარდგენის უფლებები. რაც შეეხება უზენაესი სასამართლოს თავმჯდომარისა და წევრების დანიშვნას, ეს  უფლებამოსილება იუსტიციის უმაღლეს საბჭოზე გადადის. 
კონსტიტუციონალისტის განცხადებით, კონსტიტუციაში გაწერილი მუხლები და პრეზიდენტის უფლებამოსილებები სრულად შეესაბამება საპარლამენტო რესპუბლიკის მოდელს, თუმცა, ქართული საზოგადოება მმართველობის ამ ფორმას მიჩვეული არ არის და ამიტომაც გაჩნდა მოსაზრება, თითქოს ქვეყნის პირველი პირი ფორმალური ფიგურა ხდება. 
სერბეთის პარლამენტის სპიკერს საპატრიარქოში განმარტებების გაკეთება მოუწევს - რას ეტყვის ილია II-ს მაია გოიკოვიჩი (ახალი თაობა) 

ავტ.: შორენა მარსაგიშვილი 

„ახალი თაობის“ ცნობით,  სერბეთის პატრიარქისა და დე ფაქტო ლიდერის, ანატოლი ბიბილოვის შეხვედრის გამო საქართველოს საპატრიარქო ახსნა-განმარტებებს ითხოვს. ამ თემაზე საუბარი საქართველოში ვიზიტით მყოფ სერბეთის პარლამენტის სპიკერს, მაია გოიკოვიჩსაც მოუწევს, რომელიც პატრიარქ ილია მეორეს დღეს, 25 იანვარს შეხვდება. 
სტატიაში ნათქვამია, რომ სერბეთის საპატრიარქომ განმარტება გააკეთა, თითქოს პატრიარქმა ირინეოსმა არ იცოდა თუ ვის შეხვდა, თუმცა საპირისპიროს ამტკიცებს ოსური მედია. 

